
                                    Á MESA DO PARLAMENTO

O Grupo Parlamentario de En Marea, por iniciativa das súas deputadas Eva Solla Fernández e Paula Vázquez Verao, ao abeiro do artigo 160 do Regulamento da Cámara, presenta a seguinte Proposición non de lei en Pleno, relacionada cos permisos de paternidade, maternidade e lactancia para as familias de acollida.

EXPOSICIÓN DE MOTIVOS

O acollemento familiar é un dos recursos para que nenas e nenos crezan cun apoio e seguridade necesarios. Non obstante, isto non sería posible sen familias de acollida dispostas a facerse cargo das menores nas situacións que así o requiran.

Protexer as persoas menores de idade, debe ser un obxectivo de todas e todos, pero principalmente debe ser unha obriga dos poderes públicos, neste caso, dos poderes públicos da Comunidade Autónoma de Galicia para garantir que as familias de acollida cumpren a súa función.

Todos os órganos da Xunta de Galicia con competencia en calquera das materias relacionadas coa acollida de menores, deberán ter unha implicación directa e continuada na aplicación de todos aqueles dereitos recollidos na lexislación aplicable como así o contempla entre outras, a Lei 3/2011, do 30 de xuño, de apoio á familia e á convivencia de Galicia aprobada polo Partido Popular.

Sen embargo, estamos a ter noticia da situación que viven algunhas familias de acollida en relación ao dereito de maternidade, paternidade e lactancia cando se teñen que facer cargo de acollementos de urxencia, pois atópanse con imposibilidade de ter acceso á concesión de ditos permisos, sendo nalgúns casos a propia Xunta de Galicia a través de Consellerías como a de Cultura, Educación e Ordenación Universitaria a que está a denegalos, causando graves prexuízos tanto para as familias acolledoras como para as propias menores.

Por todo o anterior, o grupo de En Marea presenta a seguinte Proposición no de lei:

O Parlamento de Galicia insta á Xunta de Galicia a equiparar os permisos de maternidade, paternidade e lactancia para as familias de acollemento segundo as circunstancias que a situación das mesmas o requira.


Santiago de Compostela, 21 de novembro de 2016.



Asdo.: Eva Solla Fernández




Portavoz Suplente do G.P. de En Marea




Paula Vázquez Verao




Deputada do G.P. de En Marea

